წარმოდგენილი პროექტის მიხედვით, პირველ ჯგუფს მიკუთვნებულ სამკურნალო საშუალებათა (სპეციალურ კონტროლს დაქვემდებარებული ფარმაცევტული პროდუქტი) იმპორტის და ექსპორტის ნებართვის გამცემ ორგანოდ, საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს სახელმწიფო კონტროლს დაქვემდებარებული საჯარო სამართლის იურიდიული პირი – წამლის სააგენტოსთან ერთად, განსაზღვრულია საქართველოს ფინანსთა სამინისტროს მმართველობის სფეროში შემავალი საჯარო სამართლის იურიდიული პირი – შემოსავლების სამსახური.
„წამლისა და ფარმაცევტული საქმიანობის შესახებ“ საქართველოს კანონის მე-3 მუხლის მე-3 პუნქტის „დ“ ქვეპუნქტის მიხედვით, „სპეციალურ კონტროლს დაქვემდებარებული ფარმაცევტული პროდუქტის ექსპორტის ან იმპორტის ნებართვის გაცემა და სანებართვო პირობების კონტროლი“ წარმოადგენს სსიპ – წამლის სააგენტოს ფუნქციას.
ამავე კანონის 11 მუხლის 48-ე პუნქტის შესაბამისად, „სპეციალურ კონტროლს დაქვემდებარებულ ფარმაცევტულ პროდუქტს“ წარმოადგენს საქართველოს კანონმდებლობით ნებადართული ნარკოტიკული საშუალება, ფსიქოტროპული ნივთიერება ან/და პრეკურსორი.
„ნარკოტიკული საშუალებების, ფსიქოტროპული ნივთიერებების, პრეკურსორებისა და ნარკოლოგიური დახმარების შესახებ“ საქართველოს კანონის 30-ე მუხლის თანახმად,  სპეციალურ კონტროლს დაქვემდებარებული ფარმაცევტული პროდუქტის იმპორტის ან ექსპორტის ნებართვას გასცემს საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო.
აღნიშნულთან ერთად, მნიშვნელოვანია ის გარემოებებები, რომ:
„წამლისა და ფარმაცევტული საქმიანობის შესახებ“ საქართველოს კანონის 21-ე მუხლის მე-2 პუნქტის საფუძველზე, ნარკოტიკულ ნივთიერებებზე წლიურ მოთხოვნილებას, შესაბამის კვოტებს, მათ შორის, ამ ნივთიერებების ექსპორტ-იმპორტზე, განსაზღვრავს სამინისტრო.
„ნარკოტიკული საშუალებების, ფსიქოტროპული ნივთიერებების, პრეკურსორებისა და ნარკოლოგიური დახმარების შესახებ“ საქართველოს კანონის 30-ე მუხლისა და განსახილველად წარმოდგენილი პროექტის მიხედვით, შესაბამისი ნებართვის გაცემის საფუძველია საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს/წამლის სააგენტოს მიერ გაცემული წინასწარი შეთანხმების დოკუმენტი.
საქმიანობა სპეციალურ კონტროლს დაქვემდებარებული ფარმაცევტული პროდუქტის ექსპორტის ან იმპორტის ნებართვის გარეშე და სპეციალურ კონტროლს დაქვემდებარებული ფარმაცევტული პროდუქტის ექსპორტის ან იმპორტის სანებართვო პირობების დარღვევა წარმოადგენს „წამლისა და ფარმაცევტული საქმიანობის შესახებ“ საქართველოს კანონის 372 და 373 მუხლებით გათვალისწინებულ ადმინისტრაციულ სამართალდაღვევებს, რომლებზეც ოქმის შედგენის უფლებამოსილება, ამავე კანონის 371მუხლის მე-3 პუნქტით, მინიჭებული აქვს სამინისტროს მიერ უფლებამოსილ ორგანოს (თანამდებობის პირს).
„ლიცენზიებისა და ნებართვების შესახებ“ საქართველოს კანონის VIII თავის შესაბამისად, სანებართვო პირობების შესრულებაზე კონტროლი და შესაბამისი პასუხისმგებლობის დაკისრება წარმოადგენს ნებართვის გამცემის უფლებამოსილებას.

